
					ఈ పుట అచ్చుదిద్దబడ్డది

బ్రళయకాలమునాఁటి భానుబింబంబు - చెలువంబుతో మోము జేగురింపంగఁ

బటువింధ్యగుహలలోపలనుండి వచ్చు - చటులానిలంబుల సరి యూర్పు లెసఁగఁ

బ్రళయకాలాగ్నిబింబంబులఁ బోలి - కలయంగ నెఱ్ఱనికన్నుల మెఱయ

దానవు లిట్టు లాతని మేలుకొల్పి - దానవేశ్వరునియొద్దకుఁ బోయి నిలిచి

"దేవ! నీతమ్ముఁ డెంతేనియు బాధ - గావింపఁగా మేలు కనియె; నంతటను

నటు కయ్యమునకు బొమ్మందుమో కాక - యిటు తోడితెత్తుమో యేతెఱం" గనుడు

రాగిల్లి తోడ్కొని రండు నావుడును - వేగంబె యాదైత్యవిభునాజ్ఞ వచ్చి

తనకట్టెదురనున్న దానవప్రతతిఁ - గనుఁగొని యాకుంభకర్ణుఁ డిట్లనియె.

“మీ రేల న న్నిటు మేలుకొల్పితిరి? - యారావణునకుఁ గార్యం బేమి పుట్టె?3490

నది యేమి చెప్పుఁడీ" యనవుడు వారు - “త్రిదశారిచేతనే తెలియంగ వినుము

నినుఁ దోడి తెమ్మని నిర్జరారాతి - పనిచె నింతియకాని పని యేమొ తెలియ"

దనవుడు జలక మింపారఁగా నాడి - చనుదెంచి యెంతయుఁ జతురత మెఱసి

చారువస్త్రములు భూషణములు దాల్చి - భూరికోటీరదీప్తుల నొప్పుటయును

నతిముదంబున నప్పు డాదైత్యులెల్ల - నతని కనేకభక్ష్యములు భోజ్యములు

మధువును సూకరమహిషమాంసములు - నధికంపుమెదడును నాజ్యభాండమును

ముదముతోఁ గొనివచ్చి ముందఱ నిడిన - మొదల మేదోమాంసములఁ బ్రీతి నమలి

రుధిరంబు మద్యంబు రూఢిగా గ్రోలి - యధికసంతుష్ఠుఁడై యతఁ డున్నఁ జూచి

మ్రొక్కి నిశాచరు ల్ముందఱ నిలువ - నక్కుంభకర్ణుఁ డిట్లనియె వారలకు

"మీఱినసుతులకు మేటిబంధులకు - వారక రాక్షసేశ్వరునకు శుభమె?
3500

యెడరు పుట్టదుగదా యెవ్వరివలన? - నడరి యీలంకకు నట్లైన నిపుడు

నడచెద నభమైన నమరేంద్రు నైన - వడిఁగిట్టి నాకంబువలనఁ బాపెదను;

నార్చెదఁ గాలాగ్ని నైనఁ బెంపొదవి; - తేర్చెదఁ బగవారి తీవ్రదర్పములు"

అనిన యూపాక్షుండు హస్తము ల్మొగిచి - కనుఁగొని యాకుంభకర్ణుతో ననియె.

"విను నిశాచరవీర! విబుధులవలన - దనుజులవలన గంధర్వులవలన

నేభయం బెన్నండు నెఱుఁగని మాకు - నీభీతిఁ బుట్టించి రిప్పుడు నరులు

దివిజారి జానకిఁ దెచ్చుట కలిగి - రవికులోత్తముఁడైన రామచంద్రుండు

కడిఁది విక్రములైన కపులతోఁ గూడి - విడిసినాఁ డీలంక వేడించి యిప్పు

డగచరుం డొక్కఁడె యక్షకుమారు - మొగిసేనతోఁగూడ మున్ను నిర్జించి

లంక భస్మము చేసి లావుమై జనియె; - నింక నెవ్వఁడు గెల్చు నిమ్మహాకపుల
3510

ననిలోన దేవాసురాదులకంటె - ఘనవిక్రమఖ్యాతి గలరాముతోడ

నురక కయ్యము సేసి యోడి రావణుఁడు - వెఱపునఁ బఱతెంచి వెస లంకఁ జొచ్చె."

నని విన్నవించిన నన్నిశాచరుఁడు - కనుగవ విస్ఫులింగంబులు చెదర

		 ఈ పేజీలో చివరి మార్పు 13 ఫిబ్రవరి 2024న 20:38కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

